
   Юр ӳкрĕ. Сивĕтет. Пилеш тататăп.

Каçар, пилеш! Сана, тен, амантатăп:

Тураттусем кӳреннĕ чунпала-ши

Унтан-кунтан тăк-тăк! — ай! — чышкалаççĕ.

Эппин, пулам татах асăрхануллă.



Çырлу тăртаннă калама çук тулăх:

Шăрçа пекех яка та çутă хĕрлĕ, —

Анранипе ман ӳкес мар пуç хĕрлĕ.

Çупкăм çумне çупкам ӳссе çыхланнă —

Чĕп-чĕрĕ фейерверк пек ярăмланнă.

Эппин, çитес çулта хирти тыр-пулă

Умри пилеш пек ытлă-çитлĕ пулĕ...



Пăхма хитре пилешĕм, йӳçĕскерĕм!..

Çапла юрланине-çке асилейрĕм.

Тутли-йӳççи санри пекех пĕр шайăн

Курма тивет çынна кун иртнĕ майăн.

Ай-хай, йӳççи пачах та тутанмасăр

Кун-çул иртейĕ тутăсăр-масасар...



Ак тулчĕ ĕнтĕ темиçе витре те.

Çитет, çитет. Халь килелле кĕретĕп.

Турат çинче çырпа кăшт-кашт юлайтăр:

Унпа ыр тусăм — уйăп сăйланайтăр.

Илемшĕн хăварни те пулмĕ пăсăк,

Иртен-çӳренĕн кăмăлĕшĕн — кăсăк...



Асаттесем пилеш вăйне ĕненнĕ:

Тураттипе усалсене хĕненĕ.

Вĕсен йăлишĕн, сых ятне темелĕх,

Турат хуçса илес килет пĕтевлĕх.

  